Տեխնիկական Առաջադրանք 
«ՀՀ-ում խոշոր եղջերավոր կենդանիների համարակալման և հաշվառման» ծրագրի վերաբերյալ հանրային իրազեկման բարձրացում
ՔԱՐԴ հիմնադրամը «ՀՀ-ում կենդանիների համարակալաման և հաշվառման համակարգի ներդրում» ծրագրի շրջանակներում որն իրականացվում է Ավստրիական զարգացման գործակալության ֆինանսավորմամբ նախատեսում է ներգրավել PR ընկերություն կամ մասնագետ իրականացնելու ՀՀ էկոնոմիկայի նախարարության կողմից իրականացվող «ՀՀ-ում խոշոր եղջերավոր կենդանիների համարակալում և հաշվառում» համապետական ծրագրի հանրային իրազեկման բարձրացում, սերտ համագործակցելով ՀՀ էն նախարարության հետ և ըստ նախապես մշակված և հաստատված PR ռազմավարության։
Ծրագրի հակիրճ բնութագիր
2022-2023 թվականների ընթացքում պետական պատվերի հաշվին կհամարակալվի և կհաշվառվի հանրապետությունում առկա ավելի քան 1.5 մլն գլուխ խոշոր եղջերավոր կենդանիներ, այդ թվում՝ մեկնարկային տարում 800 հազար գլուխ, իսկ հաջորդիվ շուրջ 245 հազար գլուխ տարեկան, ինչը կնպաստի Հայաստանի Հանրապետության օրենսդրության կիրարկման ապահովմանը,  ԽԵԿ համարակալման և հաշվառման ինստիտուտի կայացմանը, նախիրներում ըստ սեռահասակային կազմի ԽԵԿ-ի գլխաքանակի վերաբերյալ ստույգ տեղեկատվական բազայի առկայությանը, հանրապետության ողջ տարածքով ԽԵԿ-ի տեղաշարժի վերահսկմանը և հետագծելիության բարելավմանը, կայուն հակաանասնահամաճարակային իրավիճակի ապահովմանը, սննդամթերքի անվտանգության և հանրային առողջության մակարդակի բարձացմանը, տոհմասելեկցիոն լայնածավալ աշխատանքների կազմակերպման համար նախադրյալների ստեղծմանը, կենդանական ծագման արտադրանքի արտադրության ծավալների կանխատեսումների ճշգրտության բարձրացմանը և գյուղատնտեսական այլ կենդանիների համար վարչական ռեգիստրի նախադեպի ու հանրապետությունում գյուղատնտեսական կենդանիների ապահովագրության ինստիտուտի կայացման նախադրյալների ստեղծմանը։

Ծրագրի նպատակն ու առաքելությունը
Ծրագրի նպատակն է պետական պատվերի շրջանակում ներդնել և գործարկել խոշոր եղջերավոր կենդանիների համարակալման և հաշվառման համակարգ։ 
Ինչը հնարավորություն կտա՝ 
· ԽԵԿ-ի գլխաքանակի վերահսկում 
· Տեղաբաշխվածության և շարժի վերահսկում 
· Սեռահասակային կազմի մասին տեղեկատվության հավաքագրում 
· Ցեղայնության մասին տեղեկատվության հավաքագրում 
· Անասնաբուժական պարտադիր միջոցառումների վերաբերյալ տեղեկատվության հավաքագրում:
Ծրագրի առաքելությունն է զգալիորեն բարելավել կենդանիների և մարդկանց համար ընդհանուր հիվանդությունների վերահսկման և տարածման կանխարգելման, ինչպես նաև կենդանական ծագման սննդամթերքի անվտանգության մակարդակը։  

PR ռազմավարության  խնդիրները
· Իրազեկել թիրախային խմբերին ծրագրի նպատակների և առավելությունների մասին։
· Ձևավորել թիրախային խմբերի շրջանում վստահություն ծրագրի արդյունավետության նկատմամբ։
· Նպաստել «Պարտադիր սպանդանոցային մորթի» մասին որոշման նկատմամբ թիրախային խմբերի կողմից խոչընդոտների նվազեցմանը և վստահության ձևավորմանը։ 

Թիրախային լսարան

Անասնապահությամբ զբաղվողներ (գյուղացիներ, ֆերմերներ)
Անասնաբույժներ 
Ոլորտային հասարակական կազմակերպություններ
Փորձագետներ (կարծիքի առաջնորդներ)
Սպառողներ:
Կարողություններ, հնարավորություններ, ռեսուրսներ
Թիմ՝ 
· ՀՀ էկոնոմիկայի նախարարության գյուղատնտեսության ոլորտի համապատասխան ստորաբաժանումներ
· «Գյուղատնտեսական ծառայությունների կենտրոն» ՊՈԱԿ-ի Գյուղատնտեսական կենդանիների հաշվառման և համարակալման բաժին
· ՀՀ էկոնոմիկայի նախարարության Տեղեկատվության և հասարակայնության հետ կապերի վարչություն 
· «Ագրոբիզնեսի և գյուղի զարգացման կենտրոն» (CARD) հիմնադրամ


Ռեսուրսներ՝
· Մարդկային ռեսուրսներ
· [bookmark: _Hlk106104070]Նախարարության ֆեյսբուքյան էջ 
· Նախարարության կայքէջ
· ԳԾԿ ՊՈԱԿ կայքէջ
· ԳԾԿ ՊՈԱԿ ֆեյսբուքյան էջ
· ՔԱՐԴ կայքէջ
· ՔԱՐԴ ֆեյսբուքյան էջ
· Կառավարության կայքէջ
· Հանրային հեռուստաընկերություն
· Հանրային ռադիո 
· «Արմենպրես» լրատվական գործակալություն
· Տնտեսական լրագրողների ակումբ

Գործողություններ
1. Վերապատրաստման ծրագրեր

Վերապատրաստման թիրախ՝ 

· Անասնաբույժներ
· Ոլորտի մասնագետներ 
· Համայնքապետեր
· Կարծիքի առաջնորդ ֆերմերներ
· Նախարարության և կից ստորաբաժանումների աշխատակիցներ:

Վերապատրաստման նպատակն է հետևյալ խմբերին տրամադրել ծրագրի վերաբերյալ ամբողջական տեղեկատվություն, որպեսզի կարողանան դեմ առ դեմ հանդիպումների, մարզային և համապետական զանգվածային լրատվամիջոցներում հանրամատչելի, պարզ և հասարակ լեզվով բացատրել անասնապահությամբ զբաղվողներին ծրագրի առավելությունների և հնարավորությունների մասին։ 

2. Լրագրողների համար դասընթացներ

Lրագրողների վերապատրաստման ծրագիրը հետապնդում է թեմային և ծրագրին լավատեղյակ լրագրողների խումբ ստեղծելու նպատակ։ Լրագրողներին տրամադրել ծրագրի ընդհանուր կետերի, հասարակության համար ծրագրի կարևորության և հանրության, ինչպես նաև պետության համար ակնկալվող օգուտների մասին տեղեկատվություն։ 

3. Մեդիա աշխատանք

· Մամուլի ասուլիսներ և ճեպազրույցներ
Կազմակերպել մամուլի ասուլիսներ ու ճեպազրույցներ, ուղերձներն ու ասելիքներն առավելագույնս շատ լրատվականների միջոցով հանրությանը հասցնելու համար։ 
Ծրագրի մեկնարկին նախընտրելի է կազմակերպել ասուլիս, պարզ լեզվով տրամադրել ծրագրի մասին տեղեկատվություն և պատասխանել լրագրողների հարցերին։ 

· Հարցազրույցներ (TV, ռադիո, առցանց մամուլ)
Կամակերպել հարցազրույցներ հնարավորություն տալով անդրադառնալ ծրագրին, առավելություններին կամ որևէ խնդրին ավելի մանրամասն։ Կարևոր է հարցազրույցներ կազմակերպել բոլոր լրատվամիջոցների հետ։ Թիրախում ընդգրկել և ակտիվորեն օգտագործել տպագիր մամուլը, առցանց մամուլը (առնվազն 5 առցանց մամուլ) , ռադիոն (առնվազն 2 ռադիո) և հեռուստատեսությունը (առնվազն 3 հեռուստաալիք)։ Կարևոր է հարցազրույցներ տալ և մասնակցել ոլորտին անդրադարձ կատարող հեռուստահաղորդումներին։

· Մարզային հեռուստաընկերությունների ակտիվ օգտագործում
Ծրագրի թիրախին հասնելու համար կարևոր է նաև օգտագործել մարզային հեռուստաընկերությունները։ Եթե համապետական լրատվամիջոցներում առավել խրախուսելի են ոլորտի պատասխանատուների և ոլորտային փորձագետների ելույթները, ապա մարզային հեռուստաընկերություններում խրախուսելի են լոկալ միջավայրում գործունեություն ծավալող մասնագետների /  տվյալ տարածքում հեղինակություն ունեցող անձանց (տվյալ մարզում գործող ոլորտային ՀԿ ներկայացուցիչ, փորձագետ, անասնաբույժ, մարզպետարանի պատասխանատու, և այլն) ելույթները։ 

· Պրես տուր (Press tour) 
Լրագրողների համար տեղեկատվական արշավ կազմակերպել դեպի այդ ֆերմաներից մեկը կամ մի քանիսը։ Հեռուստատեսային, առցանց և տպագիր լրատվամիջոցների ներկայացուցիչներ՝ առնվազն 10 հրապարակում։

Տեղում բացատրել, թե ինչ առավելություն է տալիս ծրագիրը ֆերմերներին։ Ի՞նչ է իրենից ներկայացնում կենդանու համարը, ինչպե՞ս է այն աշխատում, կարող է արդյո՞ք այն կեղծվել կամ կիրառվել 2-րդ անգամ և այլն
Պրես տուրը նաև ծրագրի մասին լուսաբանման առիթ է։ 

Զանգվածային լրատվության միջոցների հետ աշխատանքի ընդհանուր կետեր՝ 

Լեզուն պետք է լինի հստակ, բանախոսը պետք է լինի վստահ։ Այն պետք է լինի դեկոդավորված, մաքսիմալ պարզ։ Թիրախային լսարանը չունի հարցեր տալու հնարավորություն, իսկ յուրաքանչյուր ուղերձ կարող է ամրանալ և կարծրանալ հասարակության շրջանում։ Այդ իսկ պատճառով բոլոր մեկնաբանություններն ու ուղերձները պետք է լինեն հանրամատչելի։ Հարկավոր է խուսափել «չիպ», «QR կոդ», «GPS» բառերից։ Առավելապես շեշտել, որ շնորհիվ հավաքագրված տեղեկատվության կարելի է տեսնել կենդանու պատմությունը (խուսափել «վերահսկել», «հսկել» բառերից), ինչը հնարավորություն կտա երաշխավորել մսի որակը։ Պետք է բանախոսեն ՀԿ ներկայացուցիչներ, ոլորտային փորձագետներ, պաշտոնյաներ, օգտագործվեն բոլոր ԶԼՄ-ները՝ ընդդիմադիր և իշխանական։ Պետք է նշել ինչ առավելություններ և շահ է ստանում գյուղացին՝ 
· Օգտվել կանխարգելիչ և ախտորոշիչ միջոցառումներից 
· Ստանալ անասնաբուժական ձևաթղթեր (վկայականներ, սերտիֆիկատներ)
· Բացառել տեղական մսամթերքի անվան ներքո ներկրված մսամթերքի վաճառքը
· Օգտվել պետական արտոնյալ ծրագրերից (այս կետը նշելիս, հարկավոր է շեշտել «վարկ», «լիզինգ», «սուբսիդավորում» եզրույթները)
· և այլն:

4.  Մարքեթինգային գործունեության իրականացում – Cross Promo
ՀՀ սուպերմարկետներում PR արշավի ընթացքում սպառողներին տրամադրել տեղեկատվական գրքույկ: Ընդամենը 100,000 գրքույկ։

5. Սոցիալական ցանցերում աշխատանք


Հետազոտությունները ցույց են տալիս, որ թեև որպես տեղեկատվության աղբյուր Հայաստանի Հանրապետությունում շարունակում են առաջատար մնալ հեռուստատեսությունները, տեղեկատվության փնտրման համար մեծամասնությունը դիմում է համացանցի օգնությանը։ Հայաստանում սոցիալական ցանցերից ամենաակտիվն օգտագործվում է Ֆեյսբուքը։ 
Մարդիկ սիրում են լսել ուրիշների հաջողված պատմությունները։ Այն դրդում է հավատալու, որ եթե մեկը կարողացել է հասնել հաջողության, ապա ինքը ևս կկարողանա։ Նախընտրելի է հավաքագրել հաջողված պատմությունները։ Սթորիթելինգի միջոցով կարող ենք գյուղացուն պատմել մեկ այլ գյուղացու պատմություն, ինչը կնպաստի վստահության բարձրացմանը։ 
Սոցիալական ցանցերի հաղորդակցությունը պետք է ուղղված լինի ոչ միայն ԽԵԿ պահողներին, այլև սպառողներին։ Սպառողներին ուղղված ուղերձները պետք է լինեն տարբեր ձևաչափով՝ պաշտոնական, ընկերական։ 
Սոցիալական ցանցերում նախընտրելի է ներգրավել նաև կարծիքի լիդերներին։ Պատմել եվրոպական և այլ զարգացած երկրների փորձը և շեշտել նոր հնարավորությունների և ձեռքբերումների մասին։  
Բոլոր գրառումները պետք է ունենան նաև վիզուալ հաղորդակցության տարրեր (պատկերներ, տեսանյութեր), քանի որ վիզուալ հաղորդակցությամբ գրառումները մի քանի անգամ ավելի մեծ դիտումներ են ապահովում։ Բոլոր գրառումները պետք է ունենան հաշթեգեր.  
ՀՀ ԷՆ ԳԾԿ ՊՈԱԿ-ի կայքի զարգացում և թարմացում, QR կոդի մշակում։


6. Տեսահոլովակներ

Հետազոտությունները փաստում են, որ վիզուալ հաղորդակցությունն առավել ազդեցիկ է տեղեկատվություն փոխանցելու համար։ Մարդկանց ստացած տեղեկատվության 90 տոկոսը տեսողական նյութերն են և ընկալվում են 60,000 անգամ ավելի արագ, քան տեքստերը։ Ուստի յուրաքանչյուր հաղորդակցության իրագործման ծրագրում կարևորվում է տեսահոլովակների դերը։ Տեսահոլովակների տարածումը հարկավոր է իրականացնել մի քանի գործիքներով՝ հեռուստաընկերությունների միջոցով (ներառելով ինչպես լրատվական բլոկում, այնպես էլ որպես սոցիալական գովազդ), առցանց ԶԼՄ-ների միջոցով և սոցիալական ցանցերով։ Ցանկալի է, որպեսզի տեսահոլովակները լինեն դինամիկ, չլինեն հագեցած հարցազրույցներով, առավելապես ընդգծեն ծրագրի առավելությունները և հնարավորությունները։ 
Հաշի առնելով սույն ծրագրի տարբեր թիրախային խմբերի առկայությունը՝ տեսահոլովակները պետք է նախատեսված լինեն ըստ թիրախային խմբերի՝  
· Անասնապահությամբ զբաղվողներ՝ լեզուն պետք է լինի հստակ և հասարակ, պետք է խուսափել բարդ և անհասկանալի տերմիններից, հնարավորինս պատկերավոր ծրագրի առավելությունները և գյուղացու շահը (անվճար պատվաստումներ, պետական արտոնյալ ծրագրեր և այլն): Նախընտրելի է, որպեսզի ամենակարևոր տեղեկատվությունը տեսահոլովակում տրամադրվի ինֆոգրաֆիկայով կամ այլ վիզուալ տեսքով, այլ ոչ թե որևէ մեկի բանավոր խոսքում։ Տեսանյութում ևս պետք է հստակ արձանագրել, որ բոլոր ծախսերը հոգում է պետությունը և գյուղացին չունի որևէ ֆինանսական պարտավորություններ։ 
· Սպառողներ՝  սպառողի համար նախատեսված տեսահոլովակները պետք է լինեն ավելի կարճ և դինամիկ։ Առավել ուշադրություն պետք է դարձնել այն փաստի վրա, որ ծրագիրը երաշխավորում է մսամթերքի և կաթնամթերքի որակը, հանրային առողջության համար ծրագրի կարևորությունը, անդրադառնալ հանրային շահին։ 

7. Դեմ առ դեմ իրազեկման հանդիպումներ 

Հարաբերություններ ձևավորելու և վստահություն ձեռք բերելու համար անհրաժեշտ է օգտագործել ազդեցության տարբեր գործիքներ։ Հետազոտությունները ցույց են տալիս, որ մարզաբնակներն առավել քան երևանաբնակները, վստահում են իրենց ծանոթներին և ընկերներին։ Դեմ առ դեմ իրազեկման հանդիպումները լավ հնարավորություն են հանդիպելու անասնապահությամբ զբաղվողներին, իրազեկելու ծրագրի առավելությունների և հնարավորությունների մասին։ Այս իրազեկման հանդիպումները պետք է իրականացնել «առանց փողկապ» ձևաչափով, ներգրավելով անասնաբույժներին, համայնքի ոլորտի պատասխանատուներին, տվյալ համայնքներում գործող ոլորտային հեղինակություն վայելող փորձագետներին։    
Հանդիպման վերջում գյուղացիները պետք է զգան, որ իրենց կարծիքն ու պահանջները հաշվի են առնվում, որ ծրագիրն իրականացվում է ի շահ իրենց։
Հանդիպումների ժամանակ նախընտրելի է տալ նաև նախօրոք պատրաստված տեղեկատվական նյութերը (թերթոններ, ուղեցույցեր)։ 
8. Թերթոններ, ուղեցույցներ, պոստերներ, հոդվածներ

Քանի որ ծրագիրը կրում է պարբերական բնույթ, պետք է հարաբերությունները ձևավորել ծրագրի ամբողջ ընթացքին զուգահեռ։ Թերթոնները և ուղեցույցները ոչ միայն կարող են իրազեկել և տեղեկատվություն փոխանցել, այլև պարբերաբար հիշեցնել ծրագրի առաքելությունների և հնարավորությունների մասին։ Ուսումնասիրությունները փաստում են, որ որևէ տեղեկատվությունը տպված տարբերակով (ոչ էլեկտրոնային) կարդալը, թերթոնը շոշափելը հավելյալ ազդեցություն է ունենում մարդկանց վրա։ Բացի այդ, թերթոնների և ուղեցույցների լեզուն պետք է լինի մաքսիմալ պարզ, դիզայնը չպետք է լինի վառ, առաջնային և հետին պլան գցի հիմնական տեղեկատվությունը։ Թերթոններում և ուղեցույցներում խրախուսելի է օգտագործել նաև վիզուալ հաղորդակցության տարրեր, ուղերձները հստակ և կարճ պետք է լինեն, շատ բառամթերք չպարունակեն, ուղղորդող և ուսուցանող լինեն։ 
Ուղեցույցը պետք է լինի ավելի տեղեկատվական և ամփոփի ողջ ընթացքի մասին տեղեկատվություն, կոնտակտային տվյալներ և այլն։ Ուղեցույցի հիմնական առաքելությունն է քայլ առ քայլ նշել՝ ինչ պետք է անի գյուղացին/ֆերմերը տարբեր իրավիճակներում՝ կենդանու ծնունդ, ախտորոշիչ և կանխարգելիչ միջոցառումներ, սպանդ, արտոնյալ ծրագրեր և այլն։ 
   
9. ՀԿ-ների հետ աշխատանք

Ոլորտային կազմակերպությունների հետ աշխատանքը կարևոր է ոչ միայն իրազեկման աշխատանքներում նրանց ներգրավելու առումով, այլև փորձագետների կողմից հավանական խոչընդոտները կանխելու առումով։ ՀԿ-ների և փորձագետների հետ հարաբերությունները ձևավորելիս կարևոր է կազմակերպել հանդիպում-քննարկումներ, լսել նրանց խորհուրդները և կարծիքները, թե ինչպես կարելի է իրականացնել ծրագիրը։ Բացատրել ծրագրի կարևորությունը պետության և հանրության համար։ Ստեղծել նրանց ընդգրկելու մեխանիզմեր՝ խորհուրդներ, խորհրդատվական մարմիններ, իրազեկող խմբեր, դեսպաններ և այլն։ 

10. Թեժ գիծ

Յուրաքանչյուր նոր նախագիծ առաջ է բերում մի շարք հարցեր, անհանգստություններ. այդ հարցերին պետք է ծրագրի մեկնարկին զուգահեռ տալ պատասխաններ, քանի որ պատասխաններ չտալու դեպքում հարցերը կարող են վերածվել կարծիքի, իսկ կարծիքները կարծրանալ և դառնալ համոզմունքներ, որոնց փոխելը հիմնականում շատ դժվար է։ Հետաքրքրող հարցերին պատասխաններ տալու և ուղղորդելու լավագույն գործիքը միասնական թեժ գծի առկայությունն է, որը պետք է լինի հասանելի, օպերատորները պետք է կարողանան պատասխանել յուրաքանչյուր հարցի։ Միասնական թեժ գիծը մի կողմից ապահովում է օպերատիվ աջակցություն և ուղղորդում է քաղաքացուն, մյուս կողմից երաշխավորում է մեկ աղբյուրից ստույգ տեղեկատվության տրամադրումը։ 

11.  Քննարկում ԱԺ համապատասխան հանձնաժողովում 

Ծրագրի մասին ԶԼՄ-ների ուշադրությունն առավել կենտրոնացնելու, ծրագրի մասին կարծիքները հանրայնացնելու նախընտրելի տարբերակ է ԱԺ համապատասխան հանձնաժողովում ծրագրի իրականացման փուլերի քննարկումը։ Քննարկումը կուղղորդի ԶԼՄ-ներին անդրադառնալ թեմային և տեղեկատվություն փոխանցել։ 

12. Մոնիթորինգի իրականացում  

Մոնիթորինգը հանրային կապերի և հաղորդակցության կարևոր բաղադրիչներից մեկն է, որը հնարավորություն է տալիս ուսումնասիրել ընթացիկ իրավիճակը, օգտագործված գործիքների արդյունավետությունը, անհրաժեշտության դեպքում հիմնվելով մոնիթորինգի վրա կատարել փոփոխություններ և շտկումներ։ 

 Գիտելիքներ և որակավորում.
Մասնակիցը պետք է գրանցված լինի որպես իրավաբանական անձ, կամ անհատ ձեռնարկատեր (ԱՁ),         
· Բարձրագույն կրթություն հաղորդակցության/մեդիայի, լրագրության կամ հարակից մասնագիտություններով։
· Առնվազն 5 տարվա աշխատանքային փորձ կապի կամ PR աշխատանքի կառավարման ոլորտում։
· Վերջին 3-ից 5 տարիների ընթացքում առաջադեմ փորձ PR գործակալությունում կամ ընկերությունում,  ներառյալ գործնական փորձը PR ռազմավարությունների մշակման և իրականացման գործում։
· Հայերեն, ռուսերեն, անգլերեն լեզուների վարժ տիրապետում իմացություն, գրավոր և բանավոր։
· Համակարգչային խորացված հմտություններ
· Դիզայներական հմտություններ

Մասնագիտական ունակություններ. 
· Ստեղծագործական միտք, անալիտիկ և ռազմավարական մտածողություն
· Կառավարչական և առաջնորդության ունակություններ
· Կազմակերպչական հմտություններ
· Գերազանց հաղորդակցման, ներկայացման և բանակցություններ վարելու հմտություններ
· Արդյունավետ խնդրի լուծման (problem solving) հմտություններ
· Թիմային աշխատանք, 
· Հաշվետվությունների կազման հմտություն:
Հետաքրքրված կազմակերպություններին, կամ անհատ ձեռնարկատերերին անհրաժեշտ է լրացնել  ներքոհիշյալ գնային առաջարկի ձևաթուղթը։ Գործողությունների իրականացման համար սահմանվել է  6 ամիս ժամկետ։



	Գործողություն
	Քանակ
	Սկիզբ
	Ավարտ
	Արժեք

	
	
	
	
	

	Լրագրողների համար դասընթացներ
	2
	
	
	

	Մամուլի ասուլիսներ
	4
	
	
	

	Հարցազրույցներ
	10
	
	
	

	Պրես տուր 
	2
	
	
	

	Դեմ առ դեմ իրազեկման հանդիպումներ 
	10
	
	
	

	Թերթոնների,  ուղեցույցների, պոստերների, հոդվածների պատրաստում
	10, 000
	
	
	

	Տեսահոլովակների պատրաստում
	3
	
	
	

	Սոցցանցերի կառավարում
	3
	
	
	

	Կենդանիների համարակալման և հաշվառման կայքի թարմացում, կառավարում
	6 ամիս
	
	
	

	Մոնիթորինգ 
	6 ամիս
	
	
	



